
PENSIYA YOSHINING PENSIYA 
TA’MINOTI TIZIMIGA TA’SIRI

Tursunov Jaxongir Pulatovich
DSc, O‘zbekiston Respublikasi Bank-moliya akademiyasi 
“Sug‘urta va risklarni boshqarish” kafedrasi mudiri

Annotatsiya: Mazkur maqolada pensiya ta’minoti tizimida pensiya yoshining o‘rni va ahamiyatini ochib berishga qaratilgan 
bo‘lib, avvalo mavzuning dolzarbligi asoslangan, ushbu soha bo‘yicha xorijiy va mahalliy olimlarning ilmiy ishlari 
o‘rganilgan. MDH, Gruziya va Boltiqbo‘yi mamlakatlarida yoshga doir pensiya tayinlash uchun belgilangan pensiya yoshi 
ko‘rib chiqilgan. Shuningdek, mazkur davlatlarda o‘rtacha ish haqi miqdorlari tahlil qilingan. Pensiya yoshini oshirishga 
qaratilgan pensiya islohotlari keltirilgan hamda pensiya yoshini qanday qilib oshirish mumkinligi borasida taklif va tavsi-
yalar ishlab chiqilgan.

Kalit so‘zlar: pensiya ta’minoti, pensiya yoshi, pensiya tizimi, ish haqi, pensiya sug‘urtasi, kambag‘allik, davlat pensiyalari, 
o‘rtacha umr ko‘rish yoshi, pensiya islohotlari.

INFLUENCE OF PENSION AGE ON THE PENSION SYSTEM

Tursunov Jakhongir Pulatovich
DSc. The Banking and finance academy Republic of Uzbekistan

Abstract: This article aims to reveal the role and significance of the retirement age in the pension system, first of all, the 
relevance of the topic is substantiated, and the scientific works of foreign and domestic scientists in this field are studied. 
In the CIS, Georgia and the Baltic countries, the retirement age established for the appointment of an old-age pension 
is taken into account. The average salary in these countries was also analyzed. Pension reforms aimed at raising the 
retirement age are presented, proposals and recommendations for raising the retirement age are developed.

Key words: pension provision, retirement age, pension system, wages, pension insurance, poverty, state pensions, life 
expectancy, pension reform.

ВЛИЯНИЕ ПЕНСИОННОГО ВОЗРАСТА НА ПЕНСИОННУЮ СИСТЕМУ

Турсунов Джахонгир Пулатович
Доктор наук. Банковско-финансовая академия Республики Узбекистан

Аннотация: Целью данной статьи является раскрытие роли и значения пенсионного возраста в пенсионной 
системе, в первую очередь обосновывается актуальность темы, а также изучаются научные труды зарубежных 
и отечественных ученых в этой области. В СНГ, Грузии и странах Балтии учитывается пенсионный возраст, уста-
новленный для назначения пенсии по старости. Также была проанализирована средняя зарплата в этих странах. 
Представлены пенсионные реформы, направленные на повышение пенсионного возраста, разработаны предло-
жения и рекомендации по повышению пенсионного возраста.

Ключевые слова: пенсионное обеспечение, пенсионный возраст, пенсионная система, заработная плата, пенси-
онное страхование, бедность, государственные пенсии, продолжительность жизни, пенсионная реформа.

K I R I S H  ( I N T R O D U C T I O N )
Bugungi kunda o‘rtacha umr ko‘rish yoshining keskin o‘zgarishi, shuningdek pensiya tizimidagi islohotlar 

negizida pensiya yoshini oshirish muhim masalalardan hisoblanadi. Pensiya ta’minotining muhimligi Yangi 
O‘zbekistonning taraqqiyot strategiyasida (PF-60, 2022) ham maqsad sifatida belgilab quyilgan.

Pensiya ta’minoti tizimida pensiya yoshi asosiy ko‘rsatkich bo‘lib, pensiya yoshi – nafaqat insonlarni tash-
vishga soladigan masala, balki har bir mamlakatning iqtisodiyot va siyosatidagi muhim omil hisoblanadi. Dunyo 
mamlakatlari pensiya tizimlarida amalga oshirilayotgan islohotlarning asosiy maqsadi erta pensiyaga chiqish 

(imtiyozlar)ni kamaytirish, kech pensiyaga chiqishni rag‘batlantirish va eng muhimi pensiya yoshini oshirishga 
qaratilgan. O‘zbekistonda ham pensiya islohotlari boshlangan bo‘lib, asosiy masala pensiya miqdorlarini idek-
satsiyalash, jumladan minimal pensiya miqdorlarini minimal iste’mol xarajatlariga tenglashtirish, pensiya his-
oblash uchun hisobga olinadigan o‘rtacha oylik ish haqi miqdorini oshirish orqali pensiya hisoblash mehanizmini 
takomillashtirish, ko‘p darajali pensiya tizimiga o‘tish hamda pensiya sohasini raqamlashtirishga qaratilmoqda. 
Dunyoda o‘rtacha umr ko‘rish yoshining o‘sib borayotganligi, o‘rtacha pensiya yoshining yuqoriligiga qara-
masdan pensiya yoshini oshirish masalasi islohotlarda zarur chora sifatida ko‘rilmayapti.

Pensiyalarni hisoblashda mehnat stajiga e’tibor qaratish va pensiya yoshini belgilash bo‘yicha mamlakatga 
xos va mos bo‘lgan xorij tajribalarini o‘rganish va amalda qo‘llash muhim ahamiyatga ega hisoblanadi.

Ko‘plab davlatlarda pensiya to‘lashda pensiya yoshiga e’tibor qaratgan bo‘lsa, boshqa davlatlarda mehnat 
stajiga jiddiy e’tibor berishadi. Mazkur maqolada xorijiy mamlakatlar fuqarolari necha yoshdan pensiyaga 
chiqadi va qanday to‘lovlarni olishlari to‘g‘risida turli mamlakatlarning pensiya yoshi hamda pensiya to‘lovlari 
haqida ma’lumotlarni ko‘rib chiqamiz.

A D A B I Y O T L A R  S H A R H I  ( L I T E R A T U R E  R E V I E W )
Mehnat staji va pensiya yoshi pensiya ta’minotining muhim elementlaridan hisoblanadi. Bu esa pensiya 

ta’minoti bo‘yicha tadqiqot olib borgan ko‘plab xalqaro moliyaviy tashkilotlar, xorijiy va mahalliy olimlarning ilmiy 
ishlarida o‘z aksini topgan. Jumladan rossiyalik olim V.Roikning (2020) ilmiy ishlarida aholini ijtimoiy himoya 
qilishda pensiya ta’minotining o‘rni, pensiya sug‘urtasi, ijtimoiy sug‘urta va uning moliyaviy-iqtisodiy asoslari, 
pensiya yoshini oshirish bilan bog‘liq masalalar, pensiyalarni hisoblashda sug‘urta stajining ahamiyati bilan 
bog‘liq masalalar tadqiq qilingan. Aholini ijtimoiy himoya qilishda ijtimoiy, tibbiy va pensiya sug‘urtasining hal 
qiluvchi ahamiyat kasb etishi asoslab berilgan.

G. Tetlou (2015) o‘zining pensiya ta’minoti bo‘yicha tadqiqodida bugungi kunda pensiya tizimida islohotlar 
nechog‘lik zarur ekanligini, bunda pensiyaga to‘lanadigan o‘tkazmalarni miqdorlarini oshirish, ko‘proq nodavlat 
pensiya fondlari faoliyatiga e’tibor qaratish kerakligini ta’kidlagan.

A. P. Shemetov va S. N. Orlovlarning (2013) ilmiy xulosalariga ko‘ra, demografik va boshqa omillar ta’sirini 
hisobga olgan holda milliy pensiya ta’minotining yangi tizimini yaratish va uning moliyaviy barqarorligini mus-
tahkamlash zarurligi ilgari surilgan. Olimlarning fikricha, xorij tajribalariga tayanib, pensiya ta’minoti tizimining 
alohida elementlarini takomillashtirish kerak. Lekin, ilmiy tadqiqot ishlarida pensiya yoshi va mehnat staji bilan 
bog‘liq munosabatlar to‘liq yoritilmagan.

Sh. Rajabovning (2021) pensiya tizimidagi tarkibiy o‘zgarishlarning asosiy yo‘nalishlariga bag‘ishlangan 
dissertatsiya ishida O‘zbekistonda nodavlat pensiya fondlarini tashkil qilish bilan bog‘liq masalalar tadqiq 
etilgan. Shuningdek pensiya tayinlash, to‘lash amaliyoti va pensiya yoshi ko‘rib chiqilgan, Pensiya jamg‘armas-
ining moliyaviy barqarorligini ta’minlashga qaratilgan ilmiy taklif va amaliy tavsiyalar ishlab chiqilgan.

O‘zbekistonda yoshga doir pensiya tizimi va uning huquqiy asoslarini takomillashtirish borasida tadqiqot 
ishida M. Ziyadullaev (2019) ko‘proq yoshga doir pensiyani hisoblash, tayinlash va to‘lash mehanizmlarini 
huquqiy taraflama ko‘rib chiqqan. Yoshga doir pensiya olish huquqini beradigan eng kam mehnat staji chuqur 
tahlil qilinmagan, xorij tajribasi to‘liq o‘rganilmagan.

T A D Q I Q O T  M E T O D O L O G I YA S I  ( R E S E A R C H  M E T H O D O L O G Y )
Maqola mavzusi pensiya ta’minoti tizimida pensiya yoshining o‘rni va ahamiyatini ochib berishga qaratilgan 

bo‘lib, avvalo mavzu dolzarbligi asoslandi, ushbu soha bo‘yicha xorijiy va mahalliy olimlarning ilmiy ishlari 
o‘rganildi. Ilmiy tadqiqot davomida analitik tahlil, qiyosiy tahlil usullaridan foydalanilgan.

T A H L I L  V A  N A T I J A L A R  ( A N A LY S I S  A N D  R E S U LT S )
Pensiya yoshi – pensiya ta’minoti tizimida yagona muhim omil emas. Pensiya oluvchilarning hayot sifati 

ko‘rsatkichi sifatida ularning olayotgan pensiya miqdorlari qiymati hisoblanadi. Bu borada Lyuksemburg yetakchi 
hisoblanib, u yerda o‘rtacha pensiya miqdori 3500 yevroni tashkil qiladi. Shuningdek Daniyada o‘rtacha pensiya 
miqdori – 2500 yevro, Norvegiyada – 1500-2000 yevro, Finlyandiyada – 1800 yevro.

Pensiya miqdorlari bo‘yicha MDH, Gruziya va Boltiqbo‘yi davlatlarini bu borada maqtab bo‘lmaydi. Albatta, 
har bir davlatdagi narx-navoni hisobga olish maqsadga muvofiqdir.

Jadval ma’lumotlariga ko‘ra MDH mamlakatlari ichida eng yuqori o‘rtacha pensiya va o‘rtacha oylik ish haqi 
to‘lovlari Rossiya davlatiga to‘g‘ri kelmoqda. Boltiqbo‘yi davlatlarida ham o‘rtacha oylik va pensiya miqdorilari 
yuqoriligini ko‘rishimiz mumkin. Markaziy Osiyo davlatlaridan Qozog‘istonda o‘rtacha pensiya va ish haqi 
miqdorlari mos ravishda 232,7 va 666,1 AQSh dollarini tashkil qilmoqda. O‘zbekistonda ham 2022-yil yakuni 
bo‘yicha o‘rtacha pensiya miqdori 1 070,4 ming so‘m yoki 95,7 AQSh dollarini tashkil qilgan.

1-jadval: MDH, Gruziya va Boltiqbo‘yi davlatlarida o‘rtacha pensiya va ish haqi miqdorlari to‘g‘risida ma’lumot, 
2022-yil (apsf.ru)

№ Mamlakatlar Valyuta Pensiya Ish haqi

1 Rossiya
rubl 17 682,0 61 794,0

AQSh dollari 286,9 1 002,7

2 Belorussiya
rel.rub 670,0 1 601,0

AQSh dollari 270,5 646,5

3 Moldaviya
ley 3 146,7 10 376,2

AQSh dollari 162,9 537,4

4 Ozarbayjon
manat 371,0 827,4

AQSh dollari 218,2 486,7

5 Armaniston
dram 46 200,0 225 436,0

AQSh dollari 116,8 570,1

6 Gruziya
lari 300,0 1 541,3

AQSh dollari 108,09 555,3

7 Latviya
evro 526,6 1 362,0

AQSh dollari 531,1 1 373,8

8 Litva
evro 483,8 1 805,9

AQSh dollari 488,0 1 821,5

9 Estoniya
evro 581,8 1 563,0

AQSh dollari 586,8 1 576,5

10 Qozog‘iston
tenge 108 993,0 311 994,0

AQSh dollari 232,7 666,1

11 Qirg‘iziston
som 8 138,0 25 027,0

AQSh dollari 97,4 299,7

12 Tojikiston
somoni 320,09 1 907,0

AQSh dollari 31,3 186,6

13 O‘zbekiston
so‘m 1 070 493,0 3 721 800,0

AQSh dollari 95,7 332,8

Xalqaro tajribada ma’lum bir mamlakatda pensiya yoshi mamlakat iqtisodiyoti darajasi (moliyaviy-iqtisodiy 
inqirozlar, ahol jon boshiga YaIM hajmi), fuqarolarning turmush tarzi, mehnat stajlarini hisobga olish (mehnat 
jarayonlari), o‘rtacha umr ko‘rish davomiyligiga (demografik o‘zgarishlar) qarab hisoblanadi. 

“Bugungi kunda dunyoda o‘rtacha pensiya yoshi erkaklar va ayollar uchun 65 yoshni tashkil etsa, O‘zbekis-
tonda bu ko‘rsatkich 57,5 yoshni (erkaklar uchun – 60 yosh, ayollar uchun – 55 yosh) tashkil qiladi”. (Tursunov, 
2022).

2-jadval: Dunyo mamlakatlarida pensiya yoshi, 2022-yil

№ Mamlakat
Pensiya yoshi, 2022-yilda

Rejalashtirilayotgan pensiya islohotlari
erkaklar ayollar

1 Avstriya 65 60 01.01.2024 yildan boshlab 2033 yilga qadar ayollarning 
pensiya yoshini 65 yoshga qadar oshiriladi

2 Ozarbayjon 65 63 2017 yilga qadar pensiya yoshi 63 va 60 yoshni tashkil qilgan. 
65 yoshgacha har yilda 6 oyga oshirib borish belgilangan

3 Armaniston 63 -

4 Belorussiya 63 58 2017 yildan boshlab har yili 6 oydan pensiya yoshi oshirib 
borilgan

5 Belgiya 65 -
6 Bolgariya 63 60 -



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

671https://yashil-iqtisodiyot-taraqqiyot.uz

YA S H I L  I Q T I S O D I Y O T  VA  TA R A Q Q I Y O T2023-yil, oktyabr.  № 10-son.

7 Buyuk Britaniya 65 65 68 yoshgacha oshirish rejalashtirilgan
8 Vengriya 62 -

9 Germaniya 65,5
2012 yilgacha 65 yosh bo‘lgan. Fuqarolarning to‘g‘ilgan 
yiliga qarab har yilda 1-2 oyga, 67 yoshgacha oshirib borish 
belgilangan

10 Gruziya 65 60 -

11 Isroil 67 62 Ayollar uchun pensiya yoshini 64 yoshga yetkazish 
rejalashtirilgan

12 Islandiya 67 -
13 Ispaniya 65 -
14 Italiya 67 -
15 Kanada 65 -
16 Norvegiya 67 -
17 AQSh 67 -

18 Fransiya 62,5 2023 yildan boshlab pensiya yoshini 67 yoshgacha oshirish 
rejalashtirilgan

19 Shvetsariya 65 64 -
20 Yaponiya 65 -

Xorijiy davlatlarda pensiya yoshi 60 yoshdan yuqori hisoblanib, ba’zi bir davlatlarda (Avstriya 65/60 yosh; 
Isroil 67/62; Polsha 65/60 yosh) erkaklar 65-70 yoshda, ayollar esa 60-65 yoshda pensiyaga chiqishadi. 
Aksariyat davlatlarda (Fransiya 67 yosh, Norvegiya 67 yosh, Armaniston 63 yosh, Belgiya 65 yosh, Yaponiya 
65 yosh) esa erkaklar va ayollar uchun pensiya yoshi bir xil etib belgilangan. 

Pensiya yoshi bo‘yicha Yaponiya dunyoda eng yuqori o‘rinda turadi. Yaponiya qonunchiligiga ko‘ra pen-
siya yoshi 65 yosh belgilangan bo‘lsada, o‘rtacha umr ko‘rish yoshi 82 yoshni tashkil qilayotganligi hisobiga 
aholining aksariyat qismi 70 yoshgacha mehnat qilib, keyin pensiya olishni ma’qul ko‘rishadi. Bunga sabab esa 
pensiya miqdorining 42 foizgacha oshirilishidir. Mazkur holat kech pensiyaga chiqishni rag‘batlantirishning bir 
ko‘rinishi hisoblanadi.

Shuningdek, har bir davlatda muddatidan oldin pensiyaga chiqish imkoniyati mavjud bo‘lib, ma’lum bir 
shartlarni bajarish kerak bo‘ladi. Masalan, zararli ishlab chiqarishlarda mehnat qilgan, huquqni muhofaza qilish 
organlarida xizmat qilgan, bola parvarishi bilan mashg‘ul bo‘lgan va boshqa shu kabi mehnat faoliyatini amalga 
oshirgan shaxslar erta pensiya chiqish huquqidan foydalanishi mumkin.

Ayrim davlatlarda pensiya tizimlarining o‘ziga xos xususiyatlari mavjud bo‘lib, buni yuqoridagi 2-jadval 
ma’lumotlaridan ham ko‘rishimiz mumkin.

Dunyoda barqaror iqtisodiyotga ega bo‘lgan AQShda pensiyaning asosan ikki turi mavjud: davlat (barcha 
uchun) va kompaniyalar tomonidan ko‘p yillik mehnat stajiga ega bo‘lgan xodimlar uchun beriladigan pensiya 
hisoblanadi. Pensiyani istalga vaqtda olishi mumkin. Pensiya olish huquqi 59 yosh 6 oyga yetganida paydo 
bo‘ladi, lekin to‘liq pensiya olish uchun 67 yoshga yetishi talab etiladi.

“Xitoy davlatining pensiya tizimini tahlil qiladigan bo‘lsak, bu davlatda o‘zoq vaqt faqat shahar aholisiga 
pensiya to‘langan. Qishloq aholisi esa pensiya berilmagan, qonunga ko‘ra ular keksayganda farzandlari 
tomonidan ta’minlanishi kerakligi belgilab quyilgan. Xitoyda 2025-yilga qadar pensiya yoshini oshirish borasida 
dastur ishlab chiqilgan. Shu kunga qadar mamlakatda 1978-yilda qabul qilingan qonunga ko‘ra erkaklar – 60 
yosh, ayollar uchun esa – 55 yosh pensiya yoshi etib belgilangan. Bosqichma-bosqich joriy etiladigan pensiya 
sug‘urtasi aholining 95 foizini qamrab olishi rejalashtirilmoqda.

G‘arbiy Yevropa mamlakatlarida, jumladan Germaniyada pensiya yoshi fuqarolarning tug‘ilgan yiliga qarab 
o‘zgaradi. Masalan, 1964-yilgacha tug‘ilganlar uchun 65 yosh bo‘lsa, qolganlar uchun 67 yosh etib belgilangan.

Fransiya fuqarolari uchun pensiya yoshi 62,5 yoshni tashkil qiladi. Fransiya Prezidenti tomonidan pensiya 
yoshini bosqichma-bosqich 67 yoshgacha oshirish borasida qaror qabul qilgan. Pensiya miqdori to‘liq bo‘lishi 
mehnat stajiga bog‘liq bo‘lib, pensiya yoshiga yetgunga qadar 42 yillik staj talab etiladi. Agar staj to‘liq bo‘lmasa 
yetmagan har bir yil uchun pensiya miqdori kamaytirilishiga sabab bo‘ladi.

Buyuk Britaniyada ham pensiya tizimi mukammal shakllangan. Pensiya yoshi 65 yoshni tashkil etsada, 
bu yoshni oshirish rejalashtirilgan. Birlashgan qirollikda pensiyaning uch turi: davlat, mehnat va xususiy tur-
lari mavjud. Mamlakatda 2016-yil 6-apreldan keyin pensiya yoshiga yetgan fuqarolar davlat pensiyasini olishi 
uchun kamida 35 yillik mehnat stajiga ega bo‘lishi kerak. Agarda fuqarolar 2016-yil 6 aprelga qadar pensiya 
yoshiga yetgan bo‘lsa, u holda ular uchun bazaviy (pensiya) to‘lov haftasiga 137,6 funtni tashkil qiladi.

Daniya va Norvegiyada pensiya yoshi erkaklar va ayollar uchun bir xil – 67 yosh, Shvetsiya, Ispaniya va 
Belgiyada – 65 yoshni tashkil qiladi”. (Vestnik, 2022)

“Pensiyalarning miqdorlarini oshirish pensionerlarni ijtimoiy qo‘llab-quvvatlashning bir omili bo‘lib, mam-
lakatimizda kambag‘allikni qisqartirishga ham o‘zining ijobiy ta’sirini ko‘rsatadi. YuNISEF hisobotida O‘zbekis-
tondagi kam ta’minlangan oilalarning yarmidan ko‘pi (52%) milliy ijtimoiy himoya tizimi tomonidan hech qanday 
ko‘mak bilan qamrab olinmagan va vaqt o‘tishi bilan turli nafaqalarning qamrovi qisqargani qayd etilgan bo‘lib, 
bolali oilalar ham bugungi kunda aholining eng kambag‘al qatlamlariga mansub bo‘lib qolgan.” (Davronov, 
2022)

X U L O S A  V A  T A K L I F L A R
Pensiya ta’minoti tizimida amalga oshirilayotgan islohotlar negizida eng avvalo fuqarolarni kambag‘allikdan 

himoya qilish, keksalikda, pensiya yoshiga yetganda munosib turmush faoliyatini ta’minlash uchun kamida 
avvalgi olgan ish haqining 40 foizidan kam bo‘lmagan (hozirgi kunda qoplash koeffitsienti 28-30 foizni tashkil 
qilmoqda) miqdorda pensiya tayinlash va to‘lash, o‘rtacha umr ko‘rish yoshining oshishini hisobga olib pensiya 
yoshini oshirish va boshqa masalalar yotadi.

Kelajakda yoshga doir pensiya tayinlash uchun talab etiladigan minimal mehnat (sug‘urta) staji, pensiya 
yoshini oshirish va pensiya tizimini takomillashtirish borasida quyidagi chora-tadbirlarni amalga oshirish lozim 
deb hisoblaymiz:

● pensiya tayinlab murojaat etuvchilar sonining ko‘pligi, shuningdek ularning tarkibida to‘liqsiz ya’ni yetarli 
bo‘lmagan mehnat (sug‘urta) staji bilan pensiyaga chiquvchilarning ulushi yuqori ekanligi, MDH, Gruziya 
va Boltiqbo‘yi mamlakatlari tajribalaridan kelib chiqib, HMTning tavsiyasiga ko‘ra yoshga doir pensiya 
tayinlash uchun talab etiladigan minimal mehnat (sug‘urta) staji 15 yil etib belgilanganligini hisobga olib 
O‘zbekistonda mazkur stajni 10 yilga oshirish va kelajakda 15 yilga yetkazish maqsadga muvofiq;

● doimiy aholi sonining 2021-yilda 1992-yilga nisbatan 63,2 foizga o‘sganligi, pensiya yoshining 1956-
yildan beri o‘zgarishsiz kelayotganligi, o‘rtacha umr ko‘rish yoshining oshishi, MDH, Gruziya va Boltiq 
bo‘yi mamlakatlarida pensiya yoshini oshirish bo‘yicha islohotlarining natijalarini qo‘llagan holda 
O‘zbekistonda ham pensiya yoshini erkaklar uchun 63 yosh, ayollar uchun 58 yoshga har yili 6 oyga 
bosqichma-bosqich oshirish kerak;

● xalqaro tajribada pensiya mablag‘lari ma’lum bir badallar hisobiga shakllanadi. O‘zbekistonda ham 
2018-yilda bekor qilingan ishlovchilar tomonidan pensiya uchun to‘langan sug‘urta badallarini yana kam 
foizlar (2-3 foiz) hisobiga to‘lash mexanizmini qayta joriy etish maqsadga muvofiq. Bu esa kelajakda 
Pensiya jamg‘armasi mablag‘larining taqchilligi bilan bog‘liq muammolarni hal etishga yordam beradi.

